
GIPUZKOAKO LURRALDE HISTORIKOKO XEDAPEN OROKORRAK

GIPUZKOAKO FORU ALDUNDIA

OGASUN ETA FINANTZA DEPARTAMENTUA

289/2021 Foru agindua, maiatzaren 25ekoa, aitortu beharra dakarten planifikazio 
fiskaleko mugaz gaindiko mekanismoetan esku hartzen eta parte hartzen dutenen arteko 

komunikazio ereduak onesten dituena.

Kontseiluaren 2018ko maiatzaren 25eko 2018/822/EB Zuzentarauak, zeinak 2011/16/EB 
Zuzentaraua aldatu baitzuen informazioa eman beharra dakarten mugaz gaindiko 
mekanismoen kasuan fiskalitate arloko informazio truke automatiko eta derrigorrezkoa 
emateari dagokionez, ezartzen du mekanismo horiek potentzialki planifikazio fiskal 
erasokorrekoak gerta daitezkeenean, haiei buruz informatu beharra egongo dela.

Zuzentarau horren transposizioa egiteko bi xedapen hauek onartu ziren: apirilaren 24ko 
1/2020 Foru Araua, Europako zuzentarauen transposizioarekin lotutako zerga aldaketa 
batzuk ekarri eta beste zenbait aldaketa tekniko sartzen dituena, eta otsailaren 23ko 
4/2021 Foru Dekretua, Zerga betebehar formal jakin batzuk garatzen dituen 
Erregelamendua aldatzen duena (azken hori abenduaren 17ko 47/2013 Foru 
Dekretuaren bidez onetsi zen). Bada, aipatutako 1/2020 Foru Arauak besteak beste 
martxoaren 8ko 2/2005 Foru Araua aldatu zuen, Gipuzkoako Lurralde Historikoko Zergen 
Foru Arau Orokorra, eta bertan zuzentarau honen transposizioa egin zuen: Kontseiluaren 
2018ko maiatzaren 25eko 2018/822/EB Zuzentaraua, zeinaren bidez 2011/16/EB 
Zuzentaraua aldatzen baita informazioa eman beharra dakarten mugaz gaindiko 
mekanismoen kasuan fiskalitate arloko informazio truke automatiko eta derrigorrezkoa 
emateari dagokionez.

2021eko maiatzaren 22ko 281/2021 Foru Aginduak, zeinaren bidez onesten baitira 234 
eredua, «Planifikazio fiskaleko mekanismo jakin batzuen informazio aitorpena» izenekoa, 
235 eredua, «Mugaz gaindiko mekanismo merkaturagarri jakin batzuen eguneratzeari 
buruzko informazio aitorpena» izenekoa, eta 236 eredua, «Mugaz gaindiko planifikazio 
mekanismo jakin batzuen erabilerari buruzko informazio aitorpena» izenekoa, 
transposizio hori ixten du, eta planifikazio fiskaleko mugaz gaindiko mekanismoei buruz 
dauden informazio betebeharrak betetzeko behar diren aitorpen ereduak onestera 
mugatzen da horretarako.

Foru agindu honen xedea da partikularren arteko komunikazio ereduak onestea, 
Gipuzkoako Lurralde Historikoko Zergen Foru Arau Orokorraren hemezortzigarren 
xedapen gehigarrian eta Zerga betebehar formal jakin batzuk garatzen dituen 
Erregelamenduaren 57. artikuluan aurreikusitako betebeharrak betetzea 
ahalbidetzeko.            

Aipatutako erregelamenduaren 57.4 artikuluko b) letraren arabera, pertsona edo entitate 
bitartekariak bi kasutan ez dira egongo 234 eredua aurkeztera behartuta:

1.    Informazio lagapenak Kontseiluaren 2011/16/EB Zuzentarauaren 8 bis ter artikuluko 
5. apartatuan aipatzen den sekretu profesionala gorde beharra urratzen duenean, 
zergapeko interesdunak baimena eman duenean izan ezik. Obligaziotik salbuetsitako 
pertsona edo entitate bitartekariak zirkunstantzia horren berri eman behar die 
mekanismoan esku hartzen duten beste pertsona edo entitate bitartekariei eta zergapeko 
interesdunei.  

2.    Aitorpena aurkeztera behartutako pertsona edo entitate bitartekaria bat baino 
gehiago direnean eta aitorpena haietako batek aurkeztu duenean. Aitorpena aurkeztu 
duen pertsona edo entitate bitartekariak mekanismoan esku hartzen duten beste 
pertsona edo entitate bitartekariei komunikatu behar die zirkunstantzia hori.

Bestalde, aipatutako erregelamenduaren 57.5 artikuluko c) letrak dio zergapeko 
interesdunak beste kasu batean ere egongo direla 234 eredua aurkezteko obligaziotik 
salbuetsita, aitorpena aurkezteko obligazioa zergapeko interesdun batek baino gehiagok 
duenean, hain zuzen. Horrelakoetan, aitorpena aurkeztu duen zergapeko interesdunak 
beste zergapeko interesdunei jakinarazi behar die hori, eta zergapeko horiek obligaziotik 
salbuetsita geratuko dira aitorpena beste zergapeko interesdun batek aurkeztu duela 
frogatzen badute.  

Horregatik guztiagatik, Zerga betebehar formal jakin batzuk garatzen dituen 
Erregelamenduak, abenduaren 17ko 47/2013 Foru Dekretuaren bidez onetsiak, 57. 
artikuluko 4.b) eta 5.c) artikuluetan ematen dizkidan ahalmenak erabiliz, agindu honen 
bitartez onetsi egiten dira betebehar horiek dituzten partikularren artean komunikatzeko 
ereduak, baita haien edukia ere.            

Horrenbestez, hau

XEDATZEN DUT

1. artikulua.    Onestea, sekretu profesionala gorde beharragatik, planifikazio fiskaleko 
mugaz gaindiko mekanismoei buruz informatzeko obligaziotik salbuetsitako 
bitartekariaren komunikazio eredua.

Abenduaren 17ko 47/2013 Foru Dekretuaren bidez onetsitako Zerga betebehar formal 
jakin batzuk garatzen dituen Erregelamenduaren 57.4.b) artikuluko 1. apartatuaren 
ondorioetarako, eta Gipuzkoako Lurralde Historikoko Zergei buruzko martxoaren 8ko 
2/2005 Foru Arau Orokorraren hemezortzigarren xedapen gehigarriaren 1. apartatuan 
xedatutakoarekin bat, onetsita geratzen da sekretu profesionala gorde beharragatik 
planifikazio fiskaleko mugaz gaindiko mekanismo jakin batzuei buruz informatzeko 

betebeharretik salbuetsita dagoen pertsona edo entitate bitartekariaren komunikazio 
eredua, foru agindu honetan I. eranskin gisa ageri dena.

Komunikazio hori partikularren arteko informazio betebehar bat da, hau da, salbuetsitako 
pertsona edo entitate bitartekariak mekanismoan esku hartzen duten beste pertsona edo 
entitate bitartekariei eta zergapeko interesdunei igorri beharko die, ez Zerga 
Administrazioari.       

Foru agindu honek onetsitako ereduaren edukiarekin bat datozen formulario edo 
komunikazioak ere baliodunak izango dira, beste formatu bat eduki arren.

2. artikulua.    Onestea bitartekariak planifikazio fiskaleko mugaz gaindiko mekanismo 
jakin batzuen informazio aitorpena aurkeztu duela eta horrek gainerako bitartekariak 
aurkezpenetik salbuesten dituela komunikatzeko eredua. 

Abenduaren 17ko 47/2013 Foru Dekretuaren bidez onetsitako Zerga betebehar formal 
jakin batzuk garatzen dituen Erregelamenduaren 57.4.b) artikuluko 2. apartatuaren 
ondorioetarako, eta Gipuzkoako Lurralde Historikoko Zergei buruzko martxoaren 8ko 
2/2005 Foru Arau Orokorraren hemezortzigarren xedapen gehigarriaren 2. apartatuan 
xedatutakoarekin bat, onetsita geratzen da pertsona edo entitate bitartekariak planifikazio 
fiskaleko mugaz gaindiko mekanismo jakin batzuen informazio aitorpena aurkeztu duela 
eta horrek gainerako bitartekariak aurkezpenetik salbuesten dituela komunikatzeko 
eredua, foru agindu honetan II. eranskin gisa ageri dena.            

Komunikazio hori partikularren arteko informazio betebehar bat da, hau da, aitorpena 
aurkeztu duen pertsona edo entitate bitartekariak mekanismoan esku hartzen duten 
beste pertsona edo entitate bitartekariei igorri beharko die, ez Zerga Administrazioari.

Foru agindu honek onetsitako ereduaren edukiarekin bat datozen formulario edo 
komunikazioak ere baliodunak izango dira, beste formatu bat eduki arren.

3. artikulua.    Onestea zergapeko interesdunak planifikazio fiskaleko mugaz gaindiko 
mekanismo jakin batzuen informazio aitorpena aurkeztu duela eta horrek beste 
zergapeko interesdunak aurkezpenetik salbuesten dituela komunikatzeko eredua.            

Abenduaren 17ko 47/2013 Foru Dekretuaren bidez onetsitako Zerga betebehar formal 
jakin batzuk garatzen dituen Erregelamenduaren 57.5 artikuluko c) letran jasotakoaren 
ondorioetarako, eta Gipuzkoako Lurralde Historikoko Zergei buruzko martxoaren 8ko 
2/2005 Foru Arau Orokorraren hemezortzigarren xedapen gehigarriaren 2. apartatuan 
xedatutakoarekin bat, onetsita geratzen da zergapeko interesdunak planifikazio fiskaleko 
mugaz gaindiko mekanismo jakin batzuen informazio aitorpena aurkeztu duela eta horrek 
beste zergapeko interesdunak aurkezpenetik salbuesten dituela komunikatzeko eredua, 
foru agindu honetan III. eranskin gisa ageri dena.

Komunikazio hori partikularren arteko informazio betebehar bat da, hau da, aitorpena 
aurkeztu duen zergapeko interesdunak beste zergapeko interesdunei igorri beharko die, 
ez Zerga Administrazioari.      

Foru agindu honek onetsitako ereduaren edukiarekin bat datozen formulario edo 
komunikazioak ere baliodunak izango dira, beste formatu bat eduki arren.

Azken xedapen bakarra.

Foru agindu hau Gipuzkoako ALDIZKARI OFIZIALEAN argitaratzen den egun berean jarriko 
da indarrean.

Donostia, 2021eko maiatzaren 25a.—Jokin Perona Lerchundi, Ogasun eta Finantza 
Departamentuko foru diputatua.  
                (3638)

4/4 or.Gipuzkoako Aldizkari Ofiziala

02/06/2021https://egoitza.gipuzkoa.eus/gao-bog/euskera/gao/2021/06/01/e2103638.htm


